
KIRISH

Iqtisodiyotni liberallashtirish sharoitida iqtisodiyotning barcha
sohalari samarali rivojlanishi uchun xo‘jalik subyektlari hamkorlikda
faoliyat yuritishlari zarur hisoblanadi. Ushbu holatda esa, xo‘jalik
subyektlarining moliyaviy holatini bilish uchun nazorat tizimining
auditorlik faoliyatidan foydalanish zaruriyati yuzaga keladi. Bular
natijasida «Audit» fanini bo‘lajak iqtisodchi mutaxassislarga o‘qitish
dolzarbligi kelib chiqadi. O‘zbekiston Respublikasi Prezidentining 2018-
yil 19-sentyabrdagi “O‘zbekiston respublikasida auditorlik faoliyatini
yanada rivojlantirish chora-tadbirlari to‘g‘risida”gi PQ-3946-sonli qarori
bilan mamlakatimizda auditning normativ-huquqiy va uslubiy bazasini
shakllantirish, shuningdek, auditorlik faoliyatini litsenziyalashning
soddalashtirilgan va muddatsiz tizimini joriy etish kabi vazifalar belgilab
berilgan bo‘lib, bu bilan auditorlik xizmatlari bozorining shakllanishiga
va mahalliy auditorlik tashkilotlari auditorlik kompaniyalarining yirik
xalqaro tarmoqlariga kirishini ta’minlashga erishish lozimligi ta’kidlab
o‘tilgan. Shuningdek, qarorda 2020-yil 1- yanvardan boshlab auditning
xalqaro standartlari asosida auditorlik tekshiruvlarining tashkil etilishi
belgilab berilishi bilan moliyaviy hisobotning xalqaro standartlari
mamlakatlar o‘rtasidagi hamkorlikni, jumladan, iqtisodiy munosabatlami
rivojlantirish va mamlakatlarda investitsiya muhitini yaxshilashda
muhim vosita sifatida xizmat qilishi nazarda tutilgan. Ushbulardan kelib
chiqib, mazkur darslik Auditning xalqaro tajribalari va standartlari
asosida yaratilgan yangi avlod darsligi hisoblanib talabalar,
magistrantlar, shu sohada dars beruvchi pedagoglar va amaliyotda
faoliyat yurituvchi auditorlar uchun dasturilamal bo‘lib xizmat qilishi
shubhasizdir.

«Audit» fanini o‘qitishdan maqsad, talabalarga auditorlik tashkiloti
tomonidan xo‘jalik yurituvchi subyektlaming buxgalteriya hisobi,
moliyaviy hisoboti va boshqa moliyaviy axborotlarining to‘g‘riligi va
qonun hujjatlariga mosligi to‘g‘risida xolis va asosli fikr shakllantirish

